
 

 

 

 

 

 

 

 

 

 

 

Aðalfundur Ferðamálafélags Austur-Skaftafellssýslu 

12. október 2026 kl. 20:00 haldinn að Smyrlabjörgum. 

 

Fundargerð ritaði Birna Þrúður Sigurbjörnsdóttir :  

Mættir voru : Viggó Þórir Þórisson, Darragh, Aðalsteinn Davíðsson, Stefán Páll Magnússon, 

Aron Franklin Jónsson, Reynir Arnarson, Sigurður Guðmundson, Vigfús Ásbjörnsson, 

Guðlaugur Jakob Þorsteinsson, Sindri Ragnarsson, Erlingur Ingi Brynjólfsson, Sigurlaug 

Gissurardóttir, Sigrún Kapitola Guðrúnardóttir, Laufey Guðmundsdóttir, Ágúst Elvarsson, 

Tinna Rut Sigurðardóttir og Birna Þrúður Sigurbjörnsdóttir.  

Fundargerð send út með tölvupósti og samþykkt í tölvupósti.  

 

Dagskrá fundarins :  

1. Fundarsetning 

Ágúst setti fundinn og gaf Laufeyju Guðmundsdóttur, formanni stjórnar, orðið. Alls voru 13 

fundarmenn mættir. 

2. Skýrsla stjórnar 

Formaður fór yfir skýrslu stjórnar. Helsta verkefni stjórnar á starfsárinu var að eiga samskipti 

við Vatnajökulsþjóðgarð. Engin önnur erindi bárust stjórn sem þurfti að taka sérstaklega til 

umfjöllunar. Fulltrúar félagsins í svæðisráði og markaðsstofu hafa setið fundi á sínum 

vettvangi. Jafnframt stendur yfir samtal við Samtök ferðaþjónustunnar (SAF) um aukið 

samstarf og betri samskipti. 

3. Ársreikningar 

Tinna fór yfir ársreikning félagsins, sem hafði verið dreift til skoðunar. Spurt var um greiðslur 

til fagráðs og gerði Tinna grein fyrir fyrirkomulagi þeirra og hlutverki fagráðsins. 

Fundarmaður benti á að þrátt fyrir verulegar tekjur Vatnajökulsþjóðgarðs af gjaldtöku á 

svæðinu virtist skorta fjármagn til verkefna þar, svo sem malbikunar á bílastæðinu við Jökulsá 

og greiðslna til fagráðsins. Það er mikilvægt að tekjur sem verða til á svæðinu skili sér með 



markvissari hætti til uppbyggingar þess. Fram kom að samkvæmt þeim upplýsingum sem 

ræddar voru á fundinum yrðu um 96% sértekna þjóðgarðsins til í Austur-Skaftafellssýslu. 

Fundarmenn tóku undir áhyggjur af því að tekjur af svæðinu væru ekki nýttar nægilega til 

uppbyggingar og þjónustu hér. Ársreikningur félagsins var borinn upp og samþykktur. 

4. Kosning stjórnar og varamanna 

Kosning stjórnar gekk hratt fyrir sig. Allir sitjandi stjórnarmenn gáfu kost á sér til 

áframhaldandi setu nema Reynir Snær. Sigrún Kapitola bauð sig fram til stjórnarsetu. Haukur 

Ingi bauð sig fram til varamanns stjórnar. Enginn fundarmanna óskaði eftir formlegri 

atkvæðagreiðslu og var ný stjórn samþykkt með lófataki  

5. Kosning formanns 

Laufey Guðmundsdóttir bauð sig fram til áframhaldandi formennsku eftir að hafa fengið 

áskoranir um að gegna embættinu áfram. 

Fundarmenn fögnuðu því með lófataki. 

 

6. Árgjöld og sjóður félagsins 

Stjórn lagði til að árgjöld yrðu óbreytt. Rætt var hvort félagið ætti að safna upp sjóði til að 

geta brugðist við hagsmunamálum sem kunna að koma upp og krefjast vinnu eða aðgerða af 

hálfu félagsins. Fundarmenn voru sammála um að æskilegt væri að félagið ætti nokkurt 

fjárhagslegt svigrúm til að standa að slíkum verkefnum. Samþykkt var að halda árgjöldum 

óbreyttum og hlaut tillagan stuðning fundarmanna með lófataki. 

 

7. Starfsáætlun og fundargerðir 

Stjórn taldi ekki ástæðu til að leggja fram sérstaka starfsáætlun að svo stöddu, þar sem unnið 

hefði verið að þeim málum sem borist hefðu hverju sinni. Stefnt verður að því að setja upp 

fundaráætlun fyrir árið 2027. Með því verður auðveldara að skipuleggja störf félagsins, en 

jafnframt verður hægt að fella niður fundi ef tilefni er til. Ákveðið var að birta fundargerðir 

síðasta starfsárs á vef félagsins eins fljótt og auðið er. 

 

8. Önnur mál 

Umræður urðu um samskipti við Vatnajökulsþjóðgarð og samstarf við 

Náttúruverndarstofnun.  

Fundarmenn lýstu áhyggjum af því að sjónarmið heimamanna og ferðaþjónustufyrirtækja 

fengju ekki alltaf nægilegt vægi við ákvarðanatöku. Rætt var um reynslu af störfum 

svæðisráðs undanfarin ár og mikilvægi þess að efla samráð og tryggja að sjónarmið svæðisins 

kæmu skýrt fram áður en ákvarðanir væru teknar. Einnig var rætt um hlutverk nefnda og 

ráða og mikilvægi þess að þau hefðu raunverulegt tækifæri til að hafa áhrif á málefni sem 

þau fjalla um. 



Fundarmenn ræddu jafnframt samstarf við Samtök ferðaþjónustunnar (SAF) og töldu 

mikilvægt að efla samtalið um sameiginlega hagsmuni og áskoranir ferðaþjónustunnar á 

svæðinu. Sérstaklega var rætt um forsendur mögulegra breytinga á matskvarða vegna 

íshellaferða og óskað eftir skýrari upplýsingum um tilefni og tilgang þeirra breytinga. Einnig 

var fjallað um tímasetningar og undirbúning útboða, meðal annars með vísan til 

veitingarekstursins í Skaftafelli sem og íshellaferða og jöklaganga. 

Á fundinum var lögð fram tillaga að fundarályktun um gjaldtöku innan Vatnajökulsþjóðgarðs. 

„Í ályktuninni er þess krafist að gjaldtaka verði tekin til heildstæðrar endurskoðunar með það 

að markmiði að tryggja jafnræði, gagnsæi, samræmi og sanngirni gagnvart rekstraraðilum. 

Krafist er að sambærileg starfsemi sæti sambærilegri gjaldtöku, óháð rekstrarsvæði, að 

gjaldtaka byggist á skýrum og málefnalegum forsendum og að gjaldskrár, forsendur þeirra 

og útreikningar séu aðgengilegir. Jafnframt er kallað eftir heildstæðri úttekt á mismunandi 

gjaldtöku milli rekstrarsvæða þjóðgarðsins og raunverulegu samráði við rekstraraðila við 

endurskoðun og mótun framtíðarfyrirkomulags. 

Í ályktuninni er einnig óskað eftir ítarlegum upplýsingum um sértekjur á suðursvæði 

Vatnajökulsþjóðgarðs síðustu þriggja rekstrarára, eftir því sem gögn liggja fyrir. Þar er 

sérstaklega óskað eftir sundurliðun tekna af bílastæðagjöldum og gjöldum sem lögð eru á 

rekstraraðila vegna íshellaferða, þar á meðal farþegagjöldum, ásamt upplýsingum um 

ráðstöfun teknanna til reksturs, viðhalds, uppbyggingar innviða og annarra verkefna. 

Jafnframt er óskað eftir upplýsingum um hversu stór hluti teknanna hefur verið nýttur til 

uppbyggingar og þjónustu á þeim stöðum þar sem þeirra er aflað og hversu stór hluti hefur 

verið nýttur til annarra verkefna eða á öðrum rekstrarsvæðum þjóðgarðsins. 

Fundurinn skorar á Náttúruverndarstofnun og hlutaðeigandi ráðherra að bregðast við 

kröfunum og tryggja gagnsætt, sanngjarnt og fyrirsjáanlegt fyrirkomulag gjaldtöku í 

samræmi við meginreglur um jafnræði og málefnalega stjórnsýslu. Jafnframt er óskað eftir 

afhendingu umbeðinna gagna í samræmi við upplýsingalög nr. 140/2012. Ályktunin var borin 

upp og samþykkt á fundinum og er hún fylgiskjal með fundargerðinni.“ 

 

Einnig fóru fram umræður um Booking.com, aðrar sölusíður og þóknanir sem fyrirtæki 

greiða fyrir sölu á gistingu og afþreyingu. Rætt var hvort raunhæft væri að koma á fót 

sameiginlegri bókunarvél fyrir svæðið og hvernig mætti tengja saman gistingu og afþreyingu 

með markvissari hætti. Fundarmenn ræddu jafnframt mikilvægi þess að efla samstarf 

fyrirtækja innan Austur-Skaftafellssýslu og bentu á að stundum virtist auðveldara að koma á 

samstarfi við erlenda aðila en að fá fyrirtæki innan svæðisins til að vinna saman. Bæklingur 

svæðisins var einnig nefndur í umræðunum. 

  

Fleira var ekki tekið fyrir og var fundi slitið kl 21:50 

 


